ޔައުމިއްޔާ

އިޤުތިޞާދީ ކޮމިޓީގެ 15 ވަނަ ބައްދަލުވުން. (07.06.2010)

ރިޔާސަތުން ވާހަކަދެއްކެވުން:

އިޤުތިޞާދީ ކޮމިޓީގެ ބައްދަލުވުމަށް އަޅުގަނޑު މި ފަށައިގަންނަނީ 6 ޢިއްޒަތްތެރި މެންބަރުންނާ އެކީގައި. އާދެ، 6 ބޭފުޅުންގެ ތެރޭގައި އާދެ، އިސްމާޢީލް ޢަބްދުލްޙަމީދު. ޔޫސުފް ޢަބްދުލްޣަފޫރު އަދި ޢަލީ ސަލީމް. ޑރ. މަޢުޞޫމް. ނިހާނު، އަދި އަޅުގަނޑު ޤާސިމް އިބްރާހީމް. އަޅުގަނޑުމެންގެ ކޯރަމަކީ 4. އެހެންނަމަވެސް 6 ބޭފުޅުން ހަމަވުމުން ހަމަ މަސައްކަތް ފަށައިގަންނަނީ. ދެން މި މަސައްކަތަކީ ކުރީގައި ހަނދުމަފުޅު ހުންނާނޭ ފަދައިން އިޤުތިޞާދީ ކޮމިޓީން އަޅުގަނޑުމެން ނިންމާފައި އޮތް މާލިއްޔަތުގެ ޤާނޫނަށް ހުށަހެހެޅުނު އިޞްލާޙު. މަޖިލީހުގެ ރައީސް ފޮނުއްވާފައި އޮތް ސިޓީފުޅެއް ތި ބޭފުޅުންގެ ފައިލްކޮޅުގައި އޮންނާނެ. އެ ސިޓީފުޅުގައި ވިދާޅުވެފައި މި އޮންނަނީ މަޖިލީހުން ރިޢާޔަތްކޮށްދެއްވުމަށް އެދިވަޑައިގެފައިވާ ޤާނޫނު ނަންބަރު 2006/3 ދައުލަތުގެ މާލިއްޔަތުގެ ޤާނޫނަށް އެއްވަނަ އިޞްލާޙު ގެނައުމުގެ ބިލު، މިދެންނެވި ކަންކަމުގެ މައްޗަށް ރިޢާޔަތް ކޮށްދެއްވާ އަލުން ދިރާސާކޮށްދެއްވުމަށްފަހު ފޮނުއްވައި ދެއްވުމަށްޓަކައި އެ ބިލު އަނބުރާ މަޖިލީހުގެ ކޮމިޓީއަށް ފޮނުވީމޭ. އާދެ، އެކަމަކީ އަލުން މިކަން ކޮށްދޭށޭ މި ވިދާޅުވަނީ. ކޮމިޓީން ބިލު ދިރާސާކުރެއްވުމަށް ޤާނޫނު ނަންބަރު 2006/3 ދައުލަތުގެ މާލިއްޔަތުގެ ޤާނޫނުގެ 31 ވަނަ މާއްދާ އާއި 32 ވަނަ މާއްދާ އަށް ވެސް އިޞްލާޙު ގެނެވިފައި ވާކަން. ޢަމަލުކުރެވެމުންދާ ޤާނޫނެއްގެ ވަކި މާއްދާތަކަށް ހުށަހެޅޭ އިޞްލާޙުތަކަކާ ބެހޭ ގޮތުން މަޖިލީހުގައި ޢަމަލުކުރަމުން ގެންގޮސްފައިވާ އުސޫލަކީ ހުށަހެޅޭ އިޞްލާޙުގެ ބޭރުން އެ ޤާނޫނުގައިވާ އެހެނިހެން މާއްދާތަކަށް އިޞްލާޙު ނުގެނައުން ކަމަށާއި އެ ޤާނޫނުގައި ވާ އެހެނިހެން މާއްދާތަކަށް އިޞްލާޙު ގެނެސްފައި ވަނީ ހުށަހެޅުނު އިޞްލާޙު ގެނައުމުން އެ ޤާނޫނުގެ އެހެނިހެން މާއްދާތަކަށް ވެސް އިޞްލާޙު ގެނައުމަށް ލާޒިމުކުރާ ހާލަތްތަކުގައި ވާ މާއްދާތަކަށް ކަމުގައި ދަންނަވަމެވެ. އެހެންވީމާ، މިގޮތުން ބަލާއިރު މި ވިދާޅުވަނީ 31 ވަނަ މާއްދާއަށާއި 32 ވަނަ މާއްދާ އަށް އަޅުގަނޑުމެން މި ގެނެވިފައިވާ އިޞްލާޙު ނުގެނައުމަށް، ފެނިވަޑައިގަންނަވާ ކަމަށް. އެހެންވީމާ، އެ ގޮތުން ތި ބޭފުޅުންނަށް މިއަދު އެ ވާހަކަ ދަންނަވާލާފައި ތި ބޭފުޅުން ނިންމެވި ގޮތަކަށް ކުރިއަށް ގެންދިއުމަށް، އަޅުގަނޑު ދަންނަވާލީ. ބިލު މިއޮތީ ވަރަށް ރަނގަޅަށް އަޣުލަބިއްޔަތުން ފާސްކުރެވިފައި. އެހެންވީމާ، 31 ވަނަ މާއްދާ އާއި 32 ވަނަ މާއްދާގައި މި ފާހަގަކުރެވިފައިވާ ދެ ޕޮއިންޓާ މެދު ތި ބޭފުޅުން ގޮތެއް ނިންމަވައި ދެއްވީމާ، ދެން އޭގެފަހުން އަޅުގަނޑުމެން އިތުރަށް ދިރާސާކުރަން ބޭނުންތޯ ނުވަތަ ނޫންތޯ އަޅުގަނޑު ދަންނަވާލާނަން. ޝުކުރިއްޔާ. ނިހާނު.
ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑުމެންގެ މަސައްކަތް މިހާރު އޮތް ހިސާބު ވަރަށް ތަފްސީލުކޮށް ތި ވިދާޅުވެދެއްވީ ޢިއްޒަތްތެރި ރައީސް. މަޖިލީހުގެ ޢިއްޒަތްތެރި ރައީސް އަޅުގަނޑުމެންގެ މި ކޮމިޓީ އަށް 2 މެއި ގައި ފޮނުއްވާފައިވާ ސިޓީގައި އަޅުގަނޑަށް ފާހަގަވެގެން ދިޔައީ ހަމަ ދެންމެ ތި ވިދާޅުވެދެއްވި ފަދަައިން 2006/3 މާލިއްޔަތު ޤާނޫނުގެ 31 ވަނަ މާއްދާ އާއި 32 ވަނަ މާއްދާ އަށް އިޞްލާޙެއް މީގައި އިންކޯޕަރޭޓް ކުރެވިފައި އޮތްކަން. ދެން އެކަން އެ ވީއްލިގެން ދިޔަ ގޮތަކީ މި ބިލު ހުށަހެޅުއްވި ފަރާތަކީ މެންބަރު ޢަބްދުﷲ ޢަބްދުއްރަޙީމު ކަމަށް ވީހިނދު އެ މަނިކުފާނު މީގައި އެ ޤާނޫނުގެ 5 ވަނަ މާއްދާ އާއި 7 ވަނަ މާއްދާ އާއި 10 ވަނަ މާއްދާ އާއި 34 އާއި އަދި 50 ވަނަ މާއްދާ އަށް އިޞްލާޙު ހުށަހެޅުއްވުމަށް ޖުމްލަކޮށް ހުށަހަޅުއްވާފައި އޮތީ. ދެން އޭގެތެރޭގައި އަޅުގަނޑަށް ޤަބޫލުކުރާ ގޮތުގައި އެއީ އަޅުގަނޑުމެންގެ މި ކޮމިޓީގެ ޢިއްޒަތްތެރި މެންބަރަކު ހުށަހެޅުއްވި އިޞްލާޙެއް، މި 31 އާއި 32 ށް އިންކޯޕަރޭޓު ވެގެން މި ދިޔައީ. އެހެން ދިއުމުގެ ސަބަބުން މި ސިޓީގައި ބަޔާން މި ކުރާ ފަދައިން ފަހަރުގައި އޭގެ ހާލަތްތަކަށް ބަދަލުއަތުވެދާނެ ކަމަކަށް ވާތީވެ، އެ ދެ ބައި އަނބުރާ ނަންގަވާފައި އެ ޢިއްޒަތްތެރި މެންބަރު އެ ގޮތަށް ރުހިވަޑައިގަންނަވާ ކަމުގައި ވާނަމަ، އެ ގޮތަށް ނަންގަވާފައި އަޅުގަނޑަށް ހީވަނީ ކޮމިޓީގައި ދަންނަވާލީމާ، އެކަން އެ ގޮތަށް ރެކޯޑުކުރެވިގެން ދާނެހެން. އެއިރުން އަޅުގަނޑުމެންގެ މަސައްކަތަށް ލުއިވެފައި މިހާރު އަޅުގަނޑުމެން ކުރެވިފައި ތި އޮތް ބުރަ މަސައްކަތަށް ނިމުމެއް އައިސް މަސައްކަތް ހަލުވިވެގެންދާނެ ކަމަށް ފެންނާތީވެ އެ ގޮތަށް އެ ދެ ބައި ނެގުމަށް އަޅުގަނޑު ހުށަހަޅާލަން. ނޫނިއްޔާ އެ ފަރާތުން ހުށަހަޅާލީމާ، އަޅުގަނޑު ތާއީދުކުރާ ވާހަކަ ދަންނަވާލަމުން އަޅުގަނޑުގެ ވާހަކަ ކުރުކޮށްލަން. 
ރިޔާސަތުން ވާހަކަދެއްކެވުން:

އާދެ، ހުށަހެޅުއްވި ހުށަހެޅުއްވުމަކަށް އަޅުގަނޑު ދޫކޮށްލީ ދެއްތޯ. އެހެންވީމާ، ތި ހުށަހެޅުއްވީ 31 ވަނަ މާއްދާ އާއި 32 ވަނަ މާއްދާގައި އޮތް ދެ ބައި މިއިން ވަކިކޮށްލާފައި އޮތް ގޮތަށް ބޭއްވުމަށް އެހެންނޫންތޯ. އާދެ، އެހުށަހެޅުން އަޅުގަނޑު ބަލައިގެންފިން. ޔޫސުފް ޢަބްދުޣަފޫރު.

ގަމު ދާއިރާގެ މެންބަރު ޔޫސުފް ޢަބްދުޣަފޫރު ވާހަކަދެއްކެވުން:

ޝުކުރިއްޔާ ޢިއްޒަތްތެރި މުޤައްރިރު. އާދެ، ނިހާނު އެ ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން. އަޅުގަނޑު މި 31 ވަނަ މާއްދާ އާއި 32 ވަނަ މާއްދާ އަށް މި އިސްލާޙު ކޮމިޓީގައި މަސައްކަތް ކުރައްވަމުން ދިޔައިރު އަޅުގަނޑު ހުށަހެޅީ، މި ބިލަށް ހަމަ އިތުރުކުރަން ހަމަ ފެންނާތީ. އެހެންނަމަވެސް މި ގަވާއިދުގައި ތަން ނުދޭތީ، އެ ގޮތަށް އެކަން ނުވި ނަމަވެސް ދެން އަޅުގަނޑު އެހެން ފުރުޞަތެއްގައި އަލުން ބިލު ހުށަހަޅައިގެން ނަމަވެސް އެ އިޞްލާޙު މި ބިލަށް ގެނައުމަށް އަޅުގަނޑު ބޭނުންވާތީ، މިހާރު އެ އިޞްލާޙު އަނބުރާ ގެނެސް ކުރިން އެ ބިލުގައި އިޞްލާޙުކުރުމަށް ހުށަހަޅާފައި ހުރި މާއްދާތަކާ އެއްކޮށް އަޅުގަނޑުމެން ފާސްކޮށްފައި ވާ ގޮތަށް ވީހާވެސް އަވަހަކަށް މި ބިލު ޤާނޫނަކަށް ހެދުމަށްޓަކައި އަޅުގަނޑަށް ފެންނަނީ މިހާރު ގަވާއިދުގައި ވާ ގޮތުގެ މަތިން އަދި ރައީސް އިޝާރާތްކުރައްވާފައި ވާ ގޮތުގެ މަތިން ނިންމާލުމަށްޓަކައި ނިހާނު އެ ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަމުން އެ ކަން އެ ގޮތަށް ނިންމުމަށް އަޅުގަނޑު ވެސް ތާއީދުކުރާ  ވާހަކަ ދަންނަވާލަން. 

ރިޔާސަތުން ވާހަކަދެއްކެވުން:

އާދެ، ރައީސް ލިޔުއްވާފައި އޮތް ސިޓީގައި ގަވާއިދު ހުއްދަ ނުކުރާ ވާހަކަ އެއް ނެތް. އަދި ގަވާއިދު ހުއްދަ ނުކުރަނީ އެއް ވެސް ނޫން. އެހެންނަމަވެސް އެއީ ކުރީގައި ކަންތައް ކުރައްވަމުން ގެންދެވި ގޮތެއް ކަމަށް ނުވާ ކަމަށް މި ވިދާޅުވަނީ. އެހެންވީމާ، އެ ތަންކޮޅަށް އަޅުގަނޑުމެން ރިޢާޔަތް ކުރަނީ. ކުރީގައި ވެސް އަޅުގަނޑުމެން ގެންދިޔަ ގެންދިޔުން ރަނގަޅު. އެހެންވީމާ، އެ ގޮތަށް އަޅުގަނޑު އެ ތަންކޮޅު އިޞްލާޙުކޮށްލަދެއްވުން އެދެމޭ ދަންނަވާލަން ބޭނުންވަނީ ހަމަ. ދެން ކޮންެމެއަކަސް ތި ހުށަހުޅުއްވި ހުށަހެޅުއްވުމުގައި، ހުށަހަޅުއްވައި ތާއީދުކުރެއްވި ކުރެއްވުމުގައި 31 ވަނަ މާއްދާ އާއި 32 ވަނަ މާއްދާ އަށް އިޞްލާޙު ހުށަހެޅުއްވި މެންބަރު ޢަބްދުﷲ ޢަބްދުއްރަޙީމް ހުށަހެޅުއްވި އިރު އޮތް، ދެ މާއްދާގެ އިތުރުން އައި ބައެއް ކަމަށް ވާތީ ތި ބޭފުޅުން ތި ވިދާޅުވަނީ އެ ބައި ނަގާފައި އެ ގޮތަށް ގެންދަން ފެނިވަޑައިގަންނަވާ ކަމަށް. އެހެންވީމާ، އަޅުގަނޑު ވޯޓަކަށް ދަންނަވާލާނަން. މި ދެ މާއްދާ ނަގާފައި ދެން އިން ގޮތަށް ބާއްވަން ފެނިވަޑައިގަންނަވާ ކަމަށް. ވޯޓަށް ދެއްވުން އެދެން. (ވޯޓުދެއްވުން) އާދެ، 5 ބޭފުޅުން ވޯޓު ދެއްވައިފި. އެހެންވީމާ، އިއްތިފާޤުން ފާސްވީ ވަޑައިގެންދެއްވި ބޭފުޅުން. މި ހިސާބުން މި ބައްދަލުވުން އަޅުގަނޑުމެން ނިމުނީ. އެހެންވީމާ، ބިލު މިހާރު މި އޮތް ގޮތަށް މަޖިލީހުގެ ރައީސް އަށް އެ ދެ މާއްދާ ނަގާފައި އެ ގޮތަށް ފޮނުވަން ނިންމެވީ ކަމަށް އެހެންނޫންތޯ. އެ ގޮތަށް ފެނިވަޑައިގަންނަވާ ބޭފުޅުން އަދި އެއް ފަހަރު ވޯޓެއް ދެއްވުން އެދެން. (ވޯޓުދެއްވުން) އާދެ، ހުރިހާ  ބޭފުޅުން ވޯޓުދެއްވާ ނިމުނީ. އެހެންވީމާ، ފާސްވީ، މިހާރު އެ ދެ މާއްދާ ނެގުމަށްފަހު މި ބިލު މަޖިލީހުގެ ރައީސަށް ފޮނުވާލަން. ވަރަށް ބޮޑަށް ޝުކުރިއްޔާ. މިއަދުގެ ބައްދަލުވުން ނިމުނީ. ދެން އަޅުގަނޑުމެން ބައްދަލުވުން އޮންނާނީ މިރޭ 8:30 ވާއިރު. ތި ބޭފުޅުންނަށް އެގިވަޑައިގަންނަވާނެ މާލިއްޔަތުގެ މި ކޮމިޓީ އެއް ނޫން. އެއީ މުޅި މަޖިލީހުގެ ސަބް ކޮމިޓީގެ ބައްދަލުވުމެއް މިރޭ 8:30 ގައި އޮންނާނެ ވާހަކަ ދަންނަވާލަން. އާދެ، ދެން މާދަމާ މި ކޮމިޓީގެ ބައްދަލުވުމެއް އަޅުގަނޑުމެން ދެން ބާއްވާނީ މާދަމާ 9:30 ގައި. ވައްސަލާމް ޢަލައިކުމް. ބައްދަލުވުން ނިމުނީ. އެޖެންޑާގައި އޮންނާނީ މިހާރު ދެން އަޅުގަނޑު ބަލައިލާފައި ދަންނަވާލާނަން އެޖެންޑާގައި އޮންނަނީ ކޮން މައްސަލަ އެއްކަން. އަޅުގަނޑު މިހާރު ހަނދާނެއް ނެތް އެޖެންޑާގައި އޮންނާނީ ކޮން މައްސަލަ އެއްކަމެއް. އާދެ، ޝުކުރިއްޔާ ވަރަށް ބޮޑަށް. 

